Román Felones Morrás jaunak galdera egin du Urbasako Jauregian aurreikusitako jarduketei buruz.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2009ko irailaren 18ko 91. Nafarroako Parlamentuko Aldizkari Ofizialean.

ERANTZUNA

Socialistas del Parlamento de Navarra parlamentu-taldeari atxikitako foru parlamentari Román Felones Morrás jaunak galdera egin du Urbasako Jauregiarekin zerikusia duten zenbait gairi buruz (PES-257). Hona Vianako Printzea Erakundea-Kultura eta Turismo Departamentuko kontseilariaren erantzuna:

Nafarroako Gobernuak uste du garrantzitsua dela Urbasako Jauregiaren multzo osoaren gainean jardutea, hura lehengoratzeko eta haren erabilera garapen onena bideratuko duten aukeren arabera egokitzeko.

Jauregia lehengoratzerakoan, kontuan hartu beharko da ematen zaion erabilerak lagungarri gertatu behar duela eskualdeari bultzada ekonomikoa emateko; halaber, eraikina ezarrita dagoen ingurune naturala aintzat hartu beharko du.

Horretarako, Vianako Printzea Erakundea-Kultura eta Turismo Departamentuak higiezinaren mantentzea eta kudeaketa ditu esleituta, eta beharrezkotzat jo zuen hotel bat jartzeko aurreproiektu bat egitea. Aurreproiektuaren arabera, aukera dago jauregiko instalazioetan lau izarreko hotel bat jartzeko, eta haren banaketarako ezaugarri teknikoak eta gutxi gorabeherako aurrekontua ere jasotzen ditu.

Aurretiazko urrats osagarri gisa, jauregian hotela jartzeko aukeraren bideragarritasunari buruzko azterlan bat egin da.

Azterlan hori egitea “Advanced Leisure Services S.L.” enpresari adjudikatu zitzaion, 28.000 euroko kostuarekin, eta hirurogeita hamar egun naturaletan egiteko epea ezarri zitzaion.

Egindako aurreproiektua kontuan hartu duen azterlan horretatik ondorioztatzen da bideragarria izanen litzatekeela 4 izarreko hotel bat ustiatzea, betiere Administrazioak hura eraikitzeko laguntza ematen baldin badu, zeren eta jauregia ezarrita dagoen tokiaren ezaugarriarengatik, baldintza jakin batzuk behar baitira hura ustiatzeko, eta hotela jada jauregia osatzen duten eraikinen baldintzak zorrotz betez egin beharko litzatekeelako.

Krisialdi ekonomikoak oso eragin handia izan du azterlanetik ondorioztatzen zen planteamenduan. Izan ere, krisialdiaren ondorioz, ekimen pribatuaren ekarpena ia ezinezkoa da egungo egoeran.  Horri Foru Ogasunaren aurrekontu-egoera zaila gehitu behar zaio. Izan ere, horren ondorioz ia ezinezkoa da proiektuari une hauetan ekitea.

Hori dela eta, egokitzat jo da Ekonomia eta Ogasun kontseilariari gertatutakoaren berri ematea eta departamentu horri instalazioa eskaintzea hartarako destino bat bila dezan, Nafarroako Gobernuak eskualderako diseinatzen dituen jardueren barruan.

Una hauetan, departamentua Ekonomia eta Ogasun kontseilariaren erantzunaren zain dago, erantzun horren arabera jokatzeko.

Hori jakinarazten dizut, Nafarroako Parlamentuko Erregelamenduaren 192. artikuluan xedatutakoa betez.

